
 d Ажәлар шәхаҵкы! Минуҭкәак 
рышьҭахь ҳҭалоит 2025-тәи 
Ашықәс ҿыц. Хәыҷи дуи ргәы 
хыҭ-хыҭуа иазыҧшуп ари аныҳәа 
ҧшӡа. 

Ашықәс ҿыц еснагь иадаҳҳәало-
ит ҳгәыҕрақәа, ҳхәыцрақәа рзаҳку-
еит аус бзиақәа, еихаҳшьаалоит 
ихҳаркәшаз ашықәс алыҵшәақәа. 

Имариамызт ҳҳәынҭқарразы ина-
скьаҳго ашықәс. Ҳгәы шьҭызхуа 
ахҭысқәа маҷмызт, аха убри аан 
иҟан агәҭынчымра ҳазцәырызгоз 
аусқәагьы.  Абҵарамзатәи аполи-
тикатә кризис ҳҳәынҭқарра акыр 
ашәарҭара иҭанаргылеит, аха иа-
гьа иуадаҩзаргьы, иҳалшеит рҽе-
ишьа змам аусқәа рахь икылам-
гакәан аҭагылазаашьа азакуан 

аҳәаақәа рахь аргьежьра. Хымҧа-
да  уи зыбзоуроу ҳажәлар иуадаҩу 
аамҭақәа рзы иаадырҧшуа ачҳа-
реи аҟәыҕареи роуп. Имаҷмызт 
ҳгәы шьҭызхуаз ахҭысқәагьы. Аҩ-
ныҵҟатәи алшарақәа ҳхы иархәа-
ны иҳалшеит абуџьет ахашәала 
миллиард мааҭ инеиҳаны ацҵара. 
Уи иабзоураны, Урыстәылантә иҳа-
уаз ацхыраара аамҭала ишынкы-
лоугьы иахьанӡа еиҧҟьарада ҳа-
уаажәлар ироуеит рауалафахәқәа, 
нап рыдкылан ақыҭанхамҩа, агәаб-
зиарахьчара уҳәа егьырҭ ахыр-
харҭақәа ирыдҳәалоу апрограм-
мақәа. Зегь раасҭа ихадоуп ҳәа 
исыҧхьаӡоит  имариам жәларб-
жьаратәи аҭагылазаашьа аамҭа-
зы ҳарбџьарымчқәеи, Урыстәыла 
иаҳнаҭо арратә цхыраареи ирыб-
зоураны иахьҳамоу аҭынчра. Лым-
каала срыдныҳәаларц сҭахәуп ҳара 
аныҳәа ҳанаҧыло аамҭазы бџьар-
ла ҳҭынчра зыхьчо ҳаруаа, ауа-
ажәлар ршәарҭадара иахылаҧшуа 
азинхьчаратә усбарҭақәа рхаҭар-
накцәа, амедицинатә усзуҩцәа, 
аныҳәа аҽны зуалҧшьа назыгӡо 
зегьы. Ашықәс ҿыц рыдысныҳәало-
ит Урыстәыла адгылара аҭаны, иҷы-
доу арратә аоперациа иалахәу аҧ-
суа еибашьцәа. Агәра ҳгоит лассы 
Аиааира ганы, машәыр шәықәым-
кәан шәҭаацәа шәшырзыхынҳәуа. 
Ажәлар шәхаҵкы, ишәыдысныҳәа-
лоит ҳазҭало ашықәс ҿыц! Иаҳза-
анагааит аманшәалара, иацзааит 
аҳәоуеиқәшәара, ҭаацәацыҧхьаӡа 
аизҳара, агәалаҟазаара бзиа! Ҽа-
анбзиала.!

Ашықәсҿыцазтәи 
адныҳәалара

 d Декабр 26 азы имҩаԥысыз 
Аԥсны Аминистрцәа Реилазаара 
аилатәараҿы адгьыл зҵаарақәа 
10 ирызкны ақәҵарақәа рыдыр-
кылеит.

 Аминистрцәа Реилазаара агәаб-
зиарахьчара Аминистрра ахы-
лаԥшратә хықәкытә программақәа 
хԥа аиҭакрақәа аланагалеит. Урҭ ире-
иуоуп: 

«Аԥсны иахьаҵанакуа уи ан ҭы
ҵгьы атәылауаа рыхәышәтәра»; 

«Аԥсны аҳәынҭқарратә медици
натә усбарҭақәа реиқәыршәара-
зы ахәшәқәеи амедицинатә ма ҭә
ахәқәеи еизакны раахәара». 

«Аԥсны аҷаҷатә чымазара ахә
ы шә тәырҭақәа рҿы ахарҭәааратә 
те рапиа амҩаԥгара аиҿкаареи уи  
аҩаӡара ашьҭыхреи».

«Аԥс ны  иахьаҵанакуа, уи анҭы
ҵгьы атә  ылауаа рыхәышәтәра» азы 
ишьақәырӷәӷәаз апрограмма ԥара-
ла аиқәыршәара ахышәаҵышәа уа-
анӡа ишьақәырӷәӷәаз аасҭа 38,5 млн. 
мааҭ рыла иацҵахеит – 150 млн. ма-
аҭ рҟынтәи  188,5 млн. мааҭ рҟынӡа. 

Аԥсны аҳәынҭқарратә меди-
цинатә усбарҭақәа реиқәыршәа-
разы ахәшәқәеи амедицинатә 
маҭәахәқәеи еизакны раахәара-
зы ԥарала аиқәыршәара ахышәа
ҵышәа  5 млн.  849 нызқь мааҭ рыла 

иацҵахеит, уи 195 млн. 849 нызықь 
мааҭ рҟынӡа инаӡеит.  

Аԥсны аҷаҷатә чымазара ахәы
шәтәырҭақәа рҿы ахарҭәааратә 
терапиа амҩаԥгара аиҿкаареи 
уи аҩаӡара ашьҭыхреи рзы уа-
анӡа ишьақәырӷәӷәаз 50 млн. ма-
аҭ, уажәы 630 нызқь мааҭ рыла 
ишьақәырӷәӷәахеит. 

Аминистрцәа Реилазаара 
ԥхынгәымза 5, 2024 шықәса рзы 
«Абылтәы џьармыкьа ахәԥсақәа 
рҭышәныртәаларазы аамҭалатәи 
аԥҟарақәа ралагаларазы» Ақәҵара 
№76 аиҭакрақәа аланагалеит.   

 Аԥсны Аминистрцәа Реила-
заара абылтәы џьармыкьа ахәԥ-
сақәа рҭышәныртәаларазы иала-

нагалаз аамҭалатәи ауснагӡатәқәа 
ԥхынҷкәынмза 31, 2024 шықәса 
аҟынтәи нанҳәамза 31, 2025 шықә-
санӡа ирыцҵахоит. 

Афымцамч ахархәареи акрип-
товалиута амаининг азы аиқәыр-
шәагақәа Аԥсныҟа ралагалареи 
рзы ишьақәыргылаз аԥкрақәа 
ԥхынҷкәынмза 31, 2026 шықәсанӡа 
иацҵахоит.   

 Уи азы Аԥсны Аминистрцәа Ре-
илазаара  ԥхынҷкәынмза 8, 2020 
шықәсазы «Афымцамч ахархәа-
реи акриптовалиута амаининг азы 
аиқәыршәагақәа Аԥсныҟа ралага-
лареи рзы аԥкрақәа ралагаларазы» 
ирыдыркылаз Ақәҵара №137 аиҭа-
крақәа аланагалеит.  

Иҳаҩсыз ашықәс анҵәамҭазы

Аминистрцәа Реилазаараҿы

 d Аҧсуаа рҵас, рқьабз 
иузаҟәымҭхо, рмилаҭтә цәаҩа 
зныҧшуа акакәны иҟоуп 
имҩаҧырго аныҳәақәа. Даа-
раӡа ҭакҧхықәралагьы иазнеиуе-
ит урҭ рымҩаҧгара. Зегьы реиҳа 
ихадоу аныҳәақәа ирылыркаа-
уеит Ажьырныҳәа. Ашықәс Ҿыц 
иадҳәалоу, аха зхатәы ҭоурых 
змоу, акәама-ҵамақәа маҷым-
кәа изцу ари аныҳәа аҧсуаа иаз-
гәарҭоит ргәацҧыҳәаны. 

Ажьырныҳәа аҭоурых ҳазааҭгы-
лозар, ажәытәан ирҳәон ари аҽ-
ны адунеи анышьақәгылаз амш 
ауп ҳәа. Азқьышықәсақәа раҧхьа 
ажәытә аҧсуаа зымҵахырхәоз ан-
цәахәы хадақәа ируаӡәку  Шьашәы 
ажьицәа хлаҧшра риҭоит ҳәа 
иҧхьаӡан. Ажьицәа аҧсуаа рҟны 
даараӡа ҳаҭырпату зқәыз ҟазацәан. 

Ажәытәан аҧсуаа аӡәырҩы рых-
шара жьицәа бзианы иҟаларц рҽа-
зыршәон. Абасала ажьирҭа иҧшьоу 
ҭыҧны иҟалеит аҧсуаа рзы. Еиҳа-
раӡакгьы уи аҟазара знапы алакыз 
шәышықәсала, абиҧарала еимдо 
иааргоит иахьа уажәраанӡа. Ианар 
жәаха, ажьырныҳәа ауха, абиҧа-
ра иаҵанакуа зегьы еизоит аҩнаҭа 
ду аҟны, ажьырныҳәа азгәаҭаразы. 

Ажьырныҳәа доусы рыҩнаҭақәа 
рҿы иазгәарҭоит ажәытәаахыс раб-
дуцәа ишыддырбаз еиҧш. Гәдо-
уҭа араион Лыхны ақыҭан инхо 
Леонид Лакоба иҭаацәараҿы иа-
нар жәаха ашьыжь ргәалаҟазаара 
бзианы аныҳәа аҽазыҟаҵара иа-
лагоит. Аҭаацәа реиҳабы ахәыҷы 
инаиркны аду иҟынӡа аӡәы игәы 
акы алсны дҟамларц, дымгәамҵырц 
азы дырхылаҧшуеит. Избанзар ари 
аҽны угәамҵыр ҟалаӡом, убжьы 
рдуны уцәажәар ҟалаӡом. Лео-
нид Лакоба ажьыра амаҵ ауразы 
инапы иаиркуа зегьы дныҳәаны ауп 
ишышьҭихуа. 

Аҧшәма ҧҳәыс Гульнара Ба-
гаҭелиаЛакоба лакәзар, амш шьыб-
жьышьҭахьҟа ианнеилак, ажьыра 
иаҵаркуа амарҭхә азы аҭаацәа 
заҟаҩы ыҟоу аҟара акәакәарқәа 
акакан ргәылаҵаны иҟалҵоит, ача-
аҿақәа ашә ргәылалҵоит. Ажьыра 
ахәы ҳәа хазы ачашәи, акәакәа-

ри, ачааҿеи мҽхакыла иеиҳа-
ны  иҟалҵоит. Ацәашьқәа ракәзар, 
ажьыразы ацәашь ду, быжьцәашьык 
абыжьныхак рхәы.Иара убас аҭа-
ацәа рыцыԥхьаӡа. Ацәашьқәа зегьы 
ацәацқьа иалырхуеит. Урҭ ҟаиҵоит 
аҭаацәа реиҳабы, цхырааҩык ди-
дыргылан. 

Лакәараа рыҩнаҭаҿы ишрықәу 
ала, аҩнра ду идәылҵыз зегьы, 
дыҷкәыноума, дыӡҕабума  ажьыр-
ныҳәа ауха араҟа еизоит. Ажьыра 
ахәы ҳәа иҟарҵо рмарҭхә аларҵоит. 
Аӡҕабцәа аҭаацәра иалалахьоугьы 
ажьыра иаҵагылоит, амала рыхша-
ра мап, избанзар урҭ тәым жәло-
уп. Иара убас ажьыра иаҵагылаз, 
рыжәлантә иҧсҭазаара далҵзар, 
имш ҩынҩажәа ҵхьазар,   ашықә-
сан аныҳәара бжьарыжьӡом. 

Аҧшәма ҧҳәыс Гульнара лҭа-
ацәараҿы ажьыра рымоуп, аха 
аҭаацәара даналала аҩнра дахь-
неиз иахәҭоу зегьы арбаҕь, ачааҿа, 
акәакәар ҟаҵаны лхы дақәныҳәо-
ит хазы.

Леонид Лакоба есышықәса аҿа
маҿа анҭеигало ажьыразы аҩы-
цқьа ҭеиҭәоит. Абраҟа иазгәаҳҭарц 
ҳҭахуп ари аҩнаҭаҿы ажьыра иаз-
ку аҳаҧшьа шыҵам, абри ҩаҧхьа 
шаҳаҭра ауеит аҧсуаа ҳҟны ажьыр-
ныҳәа азгәаҭара ҩнаҭацыҧхьаӡа 
дара жәытәнатә аахыс рабацәа, 
рабдуцәа ишыддырбаз ала ишаа-
уа, рхатә ҵасқәа шрымоу. 

Лакәараа рҭаацәараҿы ахацәа 
рзы есышықәса ажьырныҳәа ауха 
иршьуеит ашьтәа. Аӡӷабцәа рзы ры-
цҧхьаӡа арбаҕьқәа рзыршьуеит. 

Леонид Лакоба иҭаацәара има-
ны ажьыра днамҵаныҳәаны дана-
агьежьуа, иҷкәын знык дхысуеит. 
Анаҩс аныҳәаҩ ашәшь амахәқәа 
хҵәаны аҩныҟа иааигоит.   

Уи нахыс аҧсуа ҭаацәарақәа 
зегьы рҟны еиҧш, аишәачара рхи-
аны инатәоит, Ҽаанбзиала ҳәа еи-
бырҳәоит. 

Адырҩаҽны ашьыжьымҭан 
Леонид Лакоба аӡыхь аҟны дцаны, 
аӡхьамҧш ааганы, дныҳәаныҧхьа-
ны аҩны иҩнеиҭәоит.  

Аҧсуа жәлар зе гьы рг ә ац ҧы
ҳәаны имҩаҧырго аныҳәа ду  –
Ажьырныҳәа Леонид Лакоба иҭа-
ацәараҿы иазгәарҭоит жәытәнатә 
аахыс рабацәа, рабдуцәа ишыд-
дырбаз еиҧш. Шәышқәсала Ажьы-
ра алҧха рыманы Анцәа иҟаиҵаа-
ит! Ҽаанбзиала шәнеиааит аҧсуа 
жәлар зегьы!

Иԥшьоу аныҳәа хада

Ажьырныҳәа

Шарида Торчуа

 d Зымҽхак ҭбаау афести-
валь «Мандарин» захьӡу Аԥсны 
имҩаԥысуеит ажьырныҳәамза 3 
инаркны 8-нӡа.

 Уи иамҽханакуеит Аԥсны еиуе-
иԥшым быжьҭыԥк: аетнопарк Аԥс-
ны,  асасааирҭа «Абхазия», асовн-

хара «София», амшын аҟәараҿтәи 
аԥсшьарҭа «Морнеро», иԥшьоу аҭыԥ 
«Каман», акультуратә усуратә ҭыԥ 
«Гума» уҳәа.

Ажьырныҳәа 3 рзы аетнопарк 
«Аԥсны» аҟны  иаартын, уаҟа уи 
мҩаԥысуан арыцхә 5нӡа. Хымш 
ирылагӡаны араҟа имҩаԥган 
азҿлымҳара ҳаракы зцыз  еиуе-
иԥшым акыр аусмҩаԥгатәқәа: аҳа-
уаҭарч ашьҭыхра, ахыци ахәымпали 
рыла ахысра, асахьаҭыхра, аманда-
ринҵлақәа реиҭаҳара, аҩи аԥсуа 
чысхкқәеи ргьама абара уб.иҵ.

Аусмҩаԥгатә 50ҩык инареиҳа-

ны аҭыԥантәи анаплакҩцәа рхы 
аладырхәит. Аиармаркаҿы ицәыр-
ган аԥсуа ҳәызбақәа, анышәаԥшь 
иалху амаҭәарқәа, амузыкатә рҳәа-
гақәа, амилаҭтә чысхкқәа уҳәа. Иа-
ра убасгьы, афестиваль аҭааҩцәа 
рзы имҩаԥыргеит аҟазаиклассқәа, 
ирыман алшара ахыци ахәымпа-
ли рыла ахысра, аҳауаҭарч ақәтәа-
ра. Ахәыҷқәа рзы имҩаԥган еиуе-
иԥшым ахәмаррақәа. 

Аусмҩаԥгатә иалахәын Аԥ-
суаадыгатә гәыԥ. Урҭ ахәаԥш-
цәа ирзымҩаԥыргеит акәашаратә 
хәмарра «Џьегә», ахәыҷтәы акәа-
шаратә гәыԥ «Страза» рықәгылара 
иаршанхеит афестиваль алахәцәа. 
Иара убас, рҟазара аадырԥшу-
ан  Очамчыра Акультуратә хан аҟ-
ны иеиҿкаау ансамбль «Ерцахә», 
авокалинструменталтә ансамбль 
«Гәында», Аԥсны жәлар рартистка  
Лиудмила Гәымба, ашәаҳәаратә 
гәыԥ «YANAY».

Афестиваль «Мандарин» Аԥс-
ны аӡыргара иазкны имҩаԥысхьоу 
аусмҩаԥгатәқәа зегьы иреиҳау 
фестивальуп. Уи акультуреи атра-
дициақәа рӡыргареи, реиқәырха-
реи иазкын. Иара мҽхакы ҭбаала 
имҩаԥысуан  фымш ирылагӡа-
ны. Уи  алшара ҟанаҵеит аҭааҩцәа   
Аԥсны еиуеиԥшым 7ҭыԥк рҭаара. 
Араҟа ҭаацәалатәи агәалаҟазаа-
ра роурц арҭ амшқәа ирылагӡаны, 
хыхь ишазгәаҭоу еиԥш иазырхиан 
инеизакны зынӡа  30 усмҩаԥгатә 
инареиҳаны. 

«Афестиваль аус адааулон жәамз 
инареиҳаны. Аҽазыҟаҵара  мариа-
мызт,  аха иҳалҳаршеит ҳәа ҳгәы 
иаанагоит. Аусмҩаԥгатә иаҭааит 23 
нызқь инареиҳаны ауааԥсыра. Уи 
угәы шьҭнамхыр ауам. Ҳаԥхьаҟагьы 
ҳгәы иҭоуп ас еиԥш иҟоу афести-
валь мҩаԥаагаларц» ҳәа азгәарҭе-
ит, ҳтәыла ашҟа азҿлымҳара ҳарак 
аарԥшра иацхраауа ари аусмҩаԥ-
гатә  аиҿкааҩцәа Габуниаԥҳа Свет-
ланеи Аргәынԥҳа Сариеи.

Ԥшӡала ҽаанынӡа!

Афестиваль «Мандарин» 

Саида Ҳаразиа  

 d Аԥсны Аџьынџьтәылатә еи-
башьра иадҳәалоу аҭоурыхтә ры-
цхәқәа ааигәахо ианалаго, дарбан 
аԥсуазаалак иныруазар ауп.

Урҭ аҭоурыхтә рыцхәқәа иры
ҵаркуа ашколқәа, аиҳабыратә ҵара-
иурҭақәа рҟны аҿар ираҳауазароуп, 
ирдыруазароуп.

Иага ус иҟазаргьы, иҭахаз ирыд
ҳәалоу амш аан ажәлар неилароуп 
қыҭацыԥхьаӡеи қалақьцыԥхьаӡеи 
рҿы игылоу абаҟақәа рахь. Знызын-
ла уцәа уҭӡыӡаауеит, абаҟа иаҭааз 
ауаа уанрыхәаԥшлак.

Сынтәа Гәымсҭатәи афронтаҿы 
иҟаз аҩбатәи ажәылара (05.01.1993 
ш.) ҩажәеи жәаҩа  шықәса ахыҵит. 
Усҟан ари ажәылара амҩаԥгаразы 

Арбџьар мчқәа адҵа рыдыркылеит. 
Ажәылара напхгара аиҭон аполков-
ник Дбар Сергеи Платониԥа. Иара 
ихаҭыԥаҩцәас иҟан  аполковник-
цәа: Кьылба Муҳамеди, Ҭарба Вале-
рии. Аштаб деиҳабын Гәымба Иаков.

Абаталионқәа– иалахәыз:  1тәи 
абаталион акомандир Аҩӡба Вла-
димир, 2тәи –Берзениа Амиран, 
3тәи – Карчаа Ренат. Актәи абата-
лион аҟәырақәа (аротақәа) хԥа ры-
ла ишьақәгылан: 1тәи аҟәыра ако-
мандир – Смыр Алик (Афонаа), 2тәи 
аҟәыра – Бигәаа Рауль,  3тәи аҟәыра 
– Зарданиа Руслан. Иара убас актәи 
абаталион иадҵан аҟәырақәа ҩба– 
Аҩӡба Качубеии Тәанба Виктори ԥы-
зацәас измаз.

Аҩбатәи абаталион шьақәгы-
лан: аҟабардаа злаз агәыԥ «Ҟа-
барда», акомандир Ҟарданов Ге-
на, ихаҭыԥуаҩ Абаев Аслан. 1тәи 
аҟәыра («Замастианка») Начачоглы 
Владимир, 2тәи аҟәыра – Цәыш-
ба Славик, 3тәи аҟәыра – Чук-
бар Галактион. Ажьырныҳәатәи 

ажәылара иалахәызи иҭахази иа-
адырԥшыз агәымшәара ахааназы 
хашҭра ақәымкәан иаанхоит. Ихәыз 
аҵаа изылымҵыз, Гәымсҭа аӡы ныр-
цә ишьҭан. Урҭ аӷа инапаҵаҟа иаан-
хаз ҳаибашьцәа хьӡырҳәагақәа аиҭ-
ныԥсахра аамҭазы ишьны иҳарҭеит. 
Уи ахьаа ду еснагь ҳцәаҳжьы иала-
заауеит. 36ҩык Аԥсны аҵеицәа ари 
ажәылараҿы иҭахеит. Аԥсны Афыр-
хаҵа Сосналиев, абас иҳәеит:

– Ажьырныҳәатәи, хәажәкыратәи 
ажәыларақәа аӡәырҩы илҵшәада-
хаз жәылараны ирыԥхьаӡоит. Уи 
ииашаӡам. Иҳабашьуаз 44нтә иҳа-
иҳан, 20нтә артиллериа ирымаз ала 
иҳаԥыргон. Хыхь иҳәоу ажәыларақәа 
рыҩбагь рымчала ҳаибашьцәа Аиаа-
ира (цәыббрамза 30, 1993 ш.) ааргеит.

Хашҭра зқәым ахҭысқәа аанхоит 
наӡаӡа ҳҭоурых аҿы. Уи иацу ахьаа 
Афырхаҵара ишьҭнахлоит, иагәыл-
суеит. Ажьырныҳәатәи ажәылара 
Аиааира агара иацхрааит, ус анакәха, 
шьаҿашьаҿала ҳажәлар рыгәаӷьреи 
ргәымшәареи ҳхамышҭуазароуп аха-
аназы.Усҟан иҭахет: Абыџба Вах-
танг Зосимиԥа, Агә маа Гарик Жо-
сикиԥа, Агрба Витали Кәынҵалиԥа, 
Арџьениа Зураб Викториԥа, Ачба 
Баҭал Беӡыгәиԥа, Барганџьиа Зураб 
Шьоҭаиԥа, Барцыц Игор Дырмитиԥа, 
Бганба Витали Макаиԥа, Бганба 
Асҭамыр (Хасик) Сергеииԥа, Бгьоу 
Гурам Константиниԥа, Бебиа Зураб 
Ҷыҷыкәаиԥа, Гәлариа Зураб Ради-
ониԥа, Ешба Руслан Фиодориԥа, 
Ӡкәуа Алхас Миродиԥа, Кобыльцев 
Геннади Иваниԥа, Қәҭарба Асҭа-
мыр Валерианиԥа, Ладариа Борис 
Қьаазымиԥа, Лакәиа Рудик Шоҭа
иԥа, Мишьелиа Сулҭан Уасилиԥа, 
Ориол Михаил Михаилиԥа, Ԥимԥиа 
Анатоли Викториԥа, Сабекиа Заур 
Арсениԥа, Сысоев Игор Ермола-
ииԥа, Туманиан Мартирос Арсениԥа, 
Ҭраԥшь Едуард Қьаазымиԥа, Хәыта-
ба Алеқсандр Уасилиԥа, Ҳаразиа Ва-
лери Иуанаиԥа, Ҳаџьымба Рудик Ра-
мазаниԥа, Ҳашба Алхас Џьамалиԥа, 
Ҵәыџь Алик Иуанаиԥа, Чыкәбар Ва-
лери Александриԥа, Чыкәбар Га-
лақтион Дмитрииԥа, Ҷанба Борис 
Харитониԥа, Ҷанба Олег Евгенииԥа, 
Џьопуа Нодар Рофиԥа, Џьынџьал 
Андреи Суликоиԥа.

Ианвартәи ажәылара

Гугуца Џьыкырба

Аиааира агара 
иацхрааз

 d Ԥхынҷкәынмза 27 азы, 
Аҳәынҭқарра Ахада иҿы иҟоу 
Астратегиатә ҭҵаарақәа Рцентр 
аҿы афымцамч азеиԥш ҭагы-
лазаашьа иазку астол гьежь 
мҩаԥысит.

Астратегиатә ҭҵаарақәа рцентр 
анапхгаҩы Виачеслав Чыркба иҟа-
иҵаз аартратә ажәахә аҿы иазгәе-
иҭеит, дара хықәкы хадас ирымоу 
ахара зду иԥшаара шакәым. Зегь 
реиҳа ихадоу акәны иҟоуп аусх-
кы асистематә кризис ахь иназгаз 
аобиективтә факторқәа ралкаара, 
насгьы аҭагылазаашьа аиӷьтәра-
зы иреалтәу аусуратә план аԥҵара.

Виачеслав Чыркба иажәақәа 
рыла, апроблема раԥхьаӡатәи ам-
зызқәа иреиуоуп афинанстә цхы-
раара аҟамзаареи, афымцалашара 
ахәԥса аизгара аҩаӡара ахьмаҷуи. 
Анаҩс иацлеит амаининг, уи ӷәӷәа-
ла еизнарҳаит ахархәара , акыр 
шықәса зхыҵуа аҳақәа рҿы. Арҭ 
ирыхҟьаны аенергетикатә ин-
дустриа еилаҳаит. Ҳара иаабо-
ит атәылазы  акыр зҵазкуа аеко-
номикатә ҟәша аилабгара ишаҿу, 
инаҵшьны иазгәеиҭеит уи иқәгы-
лараҿы. 

Виачеслав Чыркба агәра га-
ны дыҟоуп, Урыстәылантәи иҳауа 
ацхыраареи, мамзаргьы Џьвартәи 
аӡҭачаҿы аӡы аҩаӡара аизҳара азы 

иҟоу агәыӷреи апроблема аӡбара 
шалымшо. Ихымԥадатәуп даҽа ва-
риантқәакгьы рыхәаԥшра, иааго-
зар агидрофымцатә шьақәгылаза-
ашьа маҷқәа реиҭашьақәыргылара 
иадҳәалоу аусмҩаԥгатәқәа, убри 
аан амаининг фермақәа зынӡа ру-
сура шԥктәу. 

«Черноморенерго» афымца-
хархәара аҟәша аиҳабы Саид 
Блабба иазгәеиҭеит афымцамч 
аизгара аҩаӡара 8085 % рҟынӡа 
ишынаӡо. Иааидкыланы Аԥсны 
зегьы ахьынӡанаӡааӡо 26 нызқь 
афымцаԥхьаӡагақәа шықәдыргы-
лахьоу. Аизгарақәа иреиҳау рар-

бага 45 % рҟынӡа ишынаӡо. Иара 
агәра ганы дыҟоуп аизгара аҩаӡа-
ра 6070 % рҟынӡа инаӡар, афым-
цалашаразы ацхыраара ду ҟанаҵо-
ит ҳәа. Ахәԥса ашьҭыхра иазку 
азҵаара далацәажәо иазгәеиҭеит,  
аӡын аусурҭаҭыԥқәа змоу ауааԥсы-
ра маҷуп, уи аҭагылазаашьа еиҳа 
еицәанатәуеит ҳәа. 

С.Блабба иҟаиҵаз алкаақәа 
рыла, амаинингқәа русура аԥкра 
шықәсык 2 миллиардк кВт рҟынӡа 
еиқәнархоит. Ингәыртәи афымцатә 
станциа Аԥсны зегьы азы ашықә-
сан 1,8 миллиард кВт  рҟынӡа ахьо-
унажьуа иаҿырԥшны ҳахәаԥшу-

азар, уи аҩы за ахыԥхьаӡара 
аф ы мцалашара аҭагылазаашьа 
аиӷьтәра акыр иацхраауеит. Аӡфым-
цастанциа хәыҷқәа дрылацәажәо 
иазгәеиҭеит урҭ реиҭашьақәыр-
гылара шалшло. Насгьы иреиӷьу 
мҩаны ишиԥхьаӡо ахатәи азеиԥши 
аӡфымцастанциақәа русеицура 
аԥҵара. 

Агуманитартә программақәа 
Рцентр аусзуҩ Асида Шьаҟрыл 
Аԥсны аенергетика аҭагылаза-
ашьа ахәшьара аҭо, аамҭа кьаҿк 
иадамзаргьы иахәҭоу ахықәкқәа 
ралкаара акырӡа аҵанакуеит ҳәа 
илыԥхьӡоит. Лара иазгәалҭеит, 
атәыла аенергетикатә ҿиаразы 
иаахтыцәҟоу аконцепциа шамам, 
насгьы аҳәынҭқарра аенергетикатә 
кризис аҭышәныртәаларазы хра 
злоу аусмҩаԥгатәқәа рызҿлымҳа-
ра азы иахәҭоу алшарақәа зегь 
аԥҵам ҳәа агәаанагара шыҟоу. 

Амобилтә еимадаратә еилазаа-
ра Аҟәафон анапхгаҩы Алхас Ар-
гәын иазгәеиҭеит, афымцалашара 
ахәԥсазы 56 мааҭ ашәара дшазы-
хиоу, убри аан иара ахаҭабзиара 
ҳаракызар. Апарламент VI ааԥхьа-
ра алахәыла Алхас Аџьынџьал 
«Черноморэнерго» ахатәра афор-
ма аԥсахра дақәшаҳаҭымкәа 
дцәажәеит. Уи игәаанагарала, ари 
аамҭазы аенергетикатә наплакқәа 
аҳәынҭқарра мацара ауп изҵазкуа. 
Ари стратегиатә зҵаароуп. 

Аиҿкаара «Мой зеленый дом» 
анапхгаҩцәа Феликс Чехериеи Ме-
раб Кьысҭаури ирҳәеит альтерна-
тиватә генерациатә хылҵшьҭрақәа 
рыҭҵаара 2021 шықәса раахыс 
ишымҩаԥысуа. Зегь реиҳа иҿыцу 
атехнологиақәа рыҭҵаарала еил-
каахеит амратә панельқәа. Уажәы 

урҭ рус ҽышәала аҿиара аиуит, ес-
сааирагьы урҭ рышьақәыргылара-
зы азҿлымҳара еизҳауеит. 

Феликс Чехериа иажәақәа ры-
ла, атехникатә ган ала уахәаԥшу-
азар, азҵаарақәа зегьы рыӡба-
ра алыршахоит, ари атехнологиа 
атәыла аҩныҵҟа аусура алыр-
шазар. Иахьазы проблемас иҟоу 
акзаҵәык ауп, уи Аԥсны дарба-
нызаалак атәылауаҩ афымцамч 
аԥҵара азин изҭо атариф иаҵәа 
азакәан ахьрыдрымкылац ауп. 

Атехникатә ҭҵаарадыррақәа 
рдоктор Едуард Кимкетов аԥха-
ратә електростанциақәа рхархәа-
ра азы ажәалагала ҟаиҵеит. «Уры-
стәыла иҟоуп Аԥсны аԥхаратә 
електростанциақәа рыргылара 
зылшо анаплакқәа. Аҟәанӡа агаз-
мҩангага аагара хымԥадатәӡам. 
Урыстәыла аҳәаа азааигәара 
аԥхаратә електростанциа аргы-
лара алыршахар иазхоит. Аԥсны 
зегь реиҳа иазааигәоу ари аҩы-
за аелектростанциа Ҭҟәаԥс ауп 
иахьыҟоу»,– иҳәеит иара. Иа-
гьациҵеит аԥхаратә станциақәа 
ахашәалахә ҳаракы шрымоу, уб-
ри аҟынтә аамҭа цацыԥхьаӡа 
имаҷымкәа астанциақәа рыргы-
лара шалшо, насгьы инамцхәхо 
афымцамч Урыстәылаҟа иҭизар-
гьы шалшо. 

Аҟәатәи афизикаматемати-
катә институт адиректор ихаҭыԥу-
аҩ Борис Лазба афымцамч ахәԥ-
са ашәаразы аиашара ыҟазароуп, 
зегьы иахәҭоу ашәахтәқәа ршәа-
роуп ҳәа иԥхьаӡоит.

Аилатәара иалахәыз зегьы 
агәыӷра аадырԥшит афымцала-
шара иадҳәалоу азҵаарақәа иа-
арласны ишыӡбахо ала.

Афымцалашара аҭагылазаашьазы

Игәыҿкаагахаз ахҭыс

 d Ажьырныҳәамза 5 азы Аԥсны 
арыцҳара ду ҟалеит. Гал араион 
Папынырхәа (Саберио) ақыҭан 
аҩны амца акит, уаҟа хә-ҩык 
ахәыҷқәа алаблит.

Аҩны абылра иахҟьаны иҭа-
хаз ахәыҷқәа Ҷолариаа рҭаацәа-
ра иалҵыз хәҩык аиҳәшьцәа 
роуп. Зегьы иреиҵбыз шықәсык 
аҟара лхыҵуан, аиҳабы 8 шықәса 
дырҭагылан. Аӡӷабцәа рани раби 
ахәшәтәырҭаҿы иҟан, анду лакәын 
ахәыҷқәа збоз, амца аиқәҵа-
раан ииашамкәан ахархәара 
зҭаз амаҭәашьарқәа роуп абылра 
зыхҟьаз. 

Гал араион аҿы иҟалаз арыцҳа-
ра инамаданы, ажьырныҳәамза 6 
Аԥсны зегьы алахьеиқәҵаратә мш-
ны ирыларҳәеит. Аҳәынҭқарратә 
усбарҭақәа зегьы рҿы абираҟқәа 

ларҟәын, акультуратә усбарҭақәеи, 
ателехәаԥшреи, арадиои рҿы ар-
лахҿыхратә усмҩаԥгатәқәеи апро-
граммақәеи аанкылан. 

Агазеҭ «Аԥсны» аусзуҩцәа гәал-
сра дула ҳрыдышшылоит ауацәеи,  
аҭынхацәеи, ирзааигәоу ауааи. 

Амцабз иахҟьаны иҭахаз 
ахәыҷқәа рыуацәеи рҭынха
цәеи ирыдышшылеит: Аԥсны 
Аҳәынҭқарра Ахадарахьы акан-
дидат Олег Барцыц, ареспубли-
ка Аерманцәа реилазаара, «Аԥсуа 
жәлартә еиҿкаара» ахантәаҩы,  
Аԥсны Аҳәынҭқарра Ахадарахьы 
акандидат Адгәыр Арӡынба, Аахыҵ 
Уаԥстәыла ахада Алан Гаглоев, 
Аԥсны Апарламент адепуутатцәа, 
ахәыҷқәа рзинқәа рыхь чаразы 
аппарат аусбарҭа уҳәа ахеилакқәа 
жәпакы.

Аԥсны Аҳәынҭқарра Ахада 
инапынҵақәа назыгӡо Бадра Гәын-
ба Гал араион ахада Константин 
Ԥилиа адҵа ииҭеит арыцҳара ду 
иақәшәаз аҭаацәа ацхыраареи ад-
гылареи рырҭарц азы. 

Арыцҳара ду

Аманда Анталаа

«Астол гьежь» мҩаԥысит

Аԥсны аӡыргара иазкны

 d Адунеи ақьырсианцәа зегьы ре-
иҧш Аҧсны ианвар быжьба рзы 
иазгәарҭоит ақьырсиантә ныҳәа 
Иаса Қьырса Иирамш. 

Ари аныҳәа азгәаҭара шьақәыр-
гылоуп аиудеитә қалақь Вифлиеем 
аҟны Ацқьа Мариа илыхшаз ауа-
атәыҩса реиқәырхаҩ Иаса Қьырса 
иира инаркны. 

Ҳазҭалаз ашықәс ҿыц ианар фба 
ауха  Аҧсны ақьырсиантә уахәа-
мақәа зегьы рҟны аныҳәарақәа иры-
лаган. Аҟәатәи Акафедралтә уахәа-
маҿы  Анцәа иашьапкра хацыркын 
асааҭ жәеиза рзы. 

Шәышқәсала иаауа Қьырса ны
ҳәа адунеи ахьынӡанаӡааӡо, мил-
лионҩыла ауааҧсыра гәырҕьарыла 
иаҧылоит, даҽаамҭанык еиҧшым-
кәа ргәыҕрақәа адырҳәалоит. Аиаша 
динхаҵараҿы иҧшьоу аныҳәақәа 
жәаҩа рҟынтәи ари амш ихадоу 
аҭыҧ ааннакылоит. 

Қьырса аныҳәа аҧыларазы, Ан-
цәа иашьапкразы ианвар фба ауха 
ҳуахәамақәа ирҭааз есышықәсе-
иҧш сынтәагьы даара ирацәаҩын. 
Урҭ Анцәа имҵаныҳәон рҭаацәара, 
рыуа, рҭахы аманшәалара рыцзарц, 
ргәы бзиазарц, амашәыр алҧха ры-
мазарц. 

Аныҳәа лаша иа ҧ ылаанӡа ақь

ырсиан иашахаҵара аҧҟарақәа 
ныҟәызгоз рҽазыҟарҵон, ачгара 
иҵан. Аныҳәа аҽны инаркны ачга-
ра иҵыҵит. 

Аҧсуаа ҳҟны акәзар, ари амш 
аҽны зыҧсҭазаара иалҵхьоу ры-
уацәа рҭынхацәа рзы аишәа дыр-
гылон,ацәашьы адыркуан, иахьагьы 
изыргыло маҷҩым. Аха ақьырсиантә 
динхаҵара излаҳәо ала, уи иашаӡам, 
избанзар ари амш Иаса Қьырса 
Иирамш иазкуп.  

Иара убасгьы абраҟа сазааҭгы-
ларц сҭахуп Қьырса ныҳәа аҽны 
ҳҭаацәараҟны имҩаҧырго, аҧсуаа 

рҵасқәа рахь иаҵанакуа ныҳәарак. 
 Имҩаҧаҳго аныҳәарақәа ируа-

куп, аҳаҧшьагьы ыҵоуп Елырныха 
иазку. Убри иаҵанакуа аӡатә (аӡатә 
ззырҳәо гра змам, иара убасгьы 
жәатәнатә аахыс аҧсуаа иныҟәыр-
гоз аӡатә шьҭра иатәу рахәуп) 

ықәгылоуп. Уи ишабалак уазныҟәар 
ҟалом, аҷынҵәҟьа ахырҟьом. Абри 
арахә шьҭра ацә ахылҵыр, ан иа-
наҵнацалак Қьырсаз ашьа карҭәо-
ит. Ацша ахылҵыр – уи ахы иақәиҭуп, 
аха убри аан ҧсаҭатәыс иуҭиир 
ҟалом. Ацша анилак, амшаҧ аҽ-
ны акәакәарқәа ҟаҵаны аҳаҧшьа 
хдыртуеит. Абарҭ аҩныҳәак абри 
аҵас ала еимадоуп ҳаҩнаҭаҿы. 
Иахьынтәаауа еилкаам. «Ҳабацәа, 
ҳабдуцәа иаҳдырбаз ала ҳааиуеит, 
амала убас зыҟарҵо сызбаҳәом», – 
иҳәеит саб Радион Торчуа.

Иџьашьахәу Иаса Қьырса 

Иирамш Аҧсуа жәлар зегьы гәык 
ҧсык ала ишәыдаҳныҳәалоит. Иахьа 
аҽаамҭанык еиҧшымкәа иҳамазаро          
уп акзаара, аицхыраара, арыцҳаи-
башьара, Анцәа ихаҵара. Иҟалааит 
адунеи аҟны аҭынчра! Иаса Қьырса 
илҧха шәымазааит! 

Иаса Қьырса 
Иирамш

Иџьашьахәыз аҵх

Шарида Торчуа

 d Еицырдыруа аԥсуа режиссиор, 
Аԥсны аҟазара зҽаԥсазтәыз аус-
зуҩы. Михаил Константин-иԥа 
Мархолиа аԥсуа милаҭтә ҟазара 
арҿиараҿы ҩашьара ақәымкәа 
ишьҭа аанижьит.

Михаил Мархолиа диит 1937 ш. 
ианвар 10 рзы. Абжьаратә ҵара ан-
хиркәша дҭалоит А.Островски ихьӡ 
зху атеатри, амузыкеи, акинема-
тографиеи Ленинградтәи ринсти-
тут.  Қәҿиарала иреиҳау аҵараи-
урҭа даналга Аԥсныҟа дхынҳәит. 
Ҳәарада, аинститут аҟны адырра 
бзиақәа  ирҳаит. СССР жәлар рар-
тист, апрофессор Георги Товстоно-
гов ХХ ашәышықәсазы иналукаа-
ша арежиссиорцәа дреиуан. Абри 
аҟаза ду рҵаҩыс диман,  иҿиҵааз-
гьы рацәан.

1966 ш. инаркны Михаил Мар
холиа аԥсуа театртә ԥсҭазаара 
иҽагәылеихалон. С.И. Ҷанба ихьӡ 
зху Аԥсуа ҳәынҭқарратә драматә 
театр аҟны аспектакльқәа рық́әыр-

гылара иҽазԥишәон, егьицааиу-
ан. Еиуеиԥшым ашықәсқәа рзы 
араҟа  иқәиргылаз аспектакльқәа 
иреиуоуп: Г. Ибсен иҩымҭа иал-
хыз  «Алаԥшҵашәарақәа»,  насгьы 
С.Ҷанба (Сеидыҟ), А.Аргәын  («Ахәра 
ашәа»), Софокл  («Електра), Б.Брехт 
(«Ан Куражи уи лхәыҷқәеи»), 
М.Рошьчин («Валентини Валенти-
наи») уҳәа  раԥҵамҭақәа.

Аԥсуа  телехәаԥшра анаады
рт ина ркны Михаил Мархолиа 
аре  жиссиор хадас даман. Ате
лехәаԥшра аусураҿы аҟаза идыр-
реи  иԥышәеи  хәарҭара ду алан. 
Арежиссиор дазхьаԥшуа далаге-
ит акинематографиагьы. Акым-
кәаҩбамкәа асахьаркыратәи адо-
кументтәи кинофильмқәагьы ҭихит. 
Режиссиорс дрымоуп афильмқәа: 
«Ашаҳаҭ», «Анцәа ҳихьчааит», асе-
риал «Бымхысын,  Мадина», уҳәа. 
Атеатри акинои русхкқәа рҟны, 
38 шықәса ирылагӡаны ирҿиа-
ратә усура иабзоураны  авторс 
дрымоуп ҩынҩеижәа инареиҳа-
ны аусумҭақәа.

Абаҩхатәра злаз арежиссиор 
аус ицзухьаз артистцәа аӡәым-
кәаҩыџьамкәа иазгәарҭахьеит уи 
инапы злакыз аус шаҟа инҭырҳәы-
цааны дазнеиуаз, аҭакԥхықәра 
шиныруаз, ивагылазгьы убас иа-
зыҟазар иҭахын аус здырулоз ас-

пектакль. Иҟазара аҩаӡара ахьыҳа-
ракыз инаҷыданы аҟазшьа бзиа 
иман, ауаҩы  изнеишьа дақәшәон. 
Уи зегьы ирылшаӡом.

Михаил Мархолиа иабиԥа-
ра иаҵанакуаз аҵара мариа-
ла ирԥыхьашәомызт, рышьақәгы-
лараҿы акыр аԥықәсыларақәа  
цәырҵуан. Аамҭагьы  цәгьан, аха 
уи азмырхакәа ашколқәа рҟ-
ны аҵара ақырҭшәахь ииаргеит. 
Аҵаҩцәа уи даара ирԥырхагахеит,  
ишьақәнаҟьеит. Аха, ега ус акәзар-
гьы, аҵаралашарахь амҩа ылызхыз 
арԥыс игәҭакы дацәхьаҵуамызт. 
Убри абзоурала бзиа иибоз аҟаза-
рахь ишьаҿа еихигеит, егьиқәман-
шәалахеит.

Аԥсуа театр аҟны Михаил Мар
холиа иқәиргылоз аспектакльқәа 
рыла амилаҭтә театртә ҟазара  аиз-
ҳара дацхраауан. Урҭ зегьы аре-
жиссиор ихаҭа идунеихәаԥшра 
рныԥшуан, рхатә гьама рыман, 
даҽакы иалаҩашьомызт.

Аԥсны Аџьынџьтәылатә еи-
башьра аан аӷа иҿагылаз ҳаи-
башьцәа рфырхаҵара аарԥшра-
зы аҟазараҿы илагала маҷмызт. 
Аибашьра атема иазкуп иҭихыз 
афильм «Аибашьра макьана  ины
мҵәаӡац». Ахәаԥшцәа ибзианы 
ирыдыркылеит иара убас афильм 
«Мшаԥаҽны».

Хымԥада, Михаил Мархолиа 
режиссиорҵас дахьышьақәгы-
лаз, иахьизҳаз, аԥхьаӡа иргыла-
ны, Аԥсуа театр аҟны ауп. Аҟәатәи 
ахәаԥшҩы қәыԥш итеатр арежис-
сиор хадас даниарга ирҿиара иа-
циҵеит. Араҟагьы ихатә ҭыԥ аа-
никылеит. Артистцәа аус рыцура 
иҽақәиршәон.

1991 ш. акәзар, арежиссиор 
«Аԥсуафильм» анапхгаҩыс даман. 
Асахьаркыратәҭоурыхтә жанр 
ала иҭихыз афильм «Ашаҳаҭ» ҳа-

зыхынҳәуазар уи напы аиркит 
1992 шықәсазы. Аԥхьаӡа ахәаԥш-
цәа идырбан А.Довженко ихьӡ 
зху Киевтәи акиностудиеи «Мос-
фильми» рҟны, ахәшьара бзиагьы 
арҭеит. Аԥсны  Аџьынџьтәылатә 
еибашьраан раԥхьаӡа афильм дыр-
бан Гәдоуҭа. Ашьҭахь уи Урыстәы-
латәи ателехәаԥшралагьы иддыр-
беит. Аҟазацәа излазгәарҭаз ала, 
афильм  автор даара иқәҿиеит. Аки-
нематограф аҟны Михаил Мархо-
лиа иоухьаз аԥышәеи аҟәыӷареи 
шеицгәарҭахьаз ҩашьомызт. Еи-
цырдыруаз арежиссиор  Генрих 
Габаи ашәҟәыҩҩы  Ф.Искандер 
иҩымҭақәа рмотив ала афильм 
«Время счастливых находок» аҭы-
храан Аԥсныҟа данаа, консультант 
ҳасабла далихит Михаил Мархолиа.  
Аригьы  машәырны иҟамлаӡеит.

Михаил Мархолиа иҭиххьан  
зметраж кьаҿыз афильмқәа, урҭ 
иреиуоуп. «Аӷба Абхазиа», «Аве-
теранцәа» уҳәа.

Абаҩхатәра злаз ар ежиссиор 
Михаил Мархолиа иа ԥ хьаҟа дзы
хьӡашаз рацәан, аха игәҭакқәа на-
гӡамхеит, 68 шықәса дшырҭагы-
лаз иԥсҭазаара ҿахҵәеит 2004 ш. 
март 27 рзы. Иахьа иуаажәлар дры-
лагылазҭгьы уи ихыҵуазаарын 85 
шықәса.

В.Ажәанба

Зымҽхак ҭбааз аҟаза

Абаҩхатәра аҳәаақәа

 d Ишдыру еиԥш, ашықәс 
ҿыц хәыҷгьы-дугьы ргәы 
хыҭ-хыҭуа иазыԥшуп. Иааиуа 
ашықәс ргәыӷрақәа, рыгәҭакқәа 
адырҳәалоит. Ахәыҷқәа ракәзар, 
Аҵа  а-Бабаду иҟынтә аҳамҭақәа 
ирзыԥшуп.

Ашықәс ҿыц аҭалара мышқәак 
шагыз, Аԥсны амҩадуқәеи, адә
қьанқәеи, асасааирҭақәеи, ахәа-
ахәҭратә ҩнқәеи рҿы ашықәс 
ҿыца зтәи арԥшӡагақәа рыла 
иды рхиеит. Иара уи алагьы ауа-

аԥсыра ргәы шьҭнахит. Идыру 
усуп, есышықәса Аҟәа ақалақь 
Ахақәиҭра ашҭаҿы Аԥсаӡ хада 
шдыргыло. Аха, сынтәа, уи аргы-
лареи, арԥшӡареи, аартреи  шыҟа-
ло еилаҳкаарц  ҳлыҿцәажәеит 
Аҟәа ақалақь Ахадара акульту-
ра  аҟәша аиҳабы Наала Ҳашыг. 
Уи лажәақәа рыла, сынтәа еиуе-
иԥшым амзызқәа ирыхҟьаны, маҷк 
иахгахеит Аԥсаӡ хада аргылареи 
аартреи. Аха, егьа ус иҟазаргьы, 
зегьы ргәы хыҭхыҭуа иззыԥшыз  
Ахақәиҭра ашҭаҿы иргылаз Аԥ-
саӡ хада аартхеит декабр 25 рзы.

Уи аартраҿы, ақалақьуаа дрыд-
ныҳәалеит Аҟәа ақалақь ахада 
Беслан Ешба, ирзеиӷьеишьеит 
агәабзиара, агәамч, аманшәала-
ра, аҭынчра! Аныҳәатә концерт 
иалахәын еиуеиԥшым ахәыҷтәы 

ансамбльқәа, аԥсуа естрадатә 
шәаҳәаҩцәа: Нарсоу Абыхәба, 
Сати Какәыбаа, Саида Габниа, Ра-
мина Заде уҳәа егьырҭгьы. 

Иара убас Ашықәс Ҿыц ауха 
еиуеиԥшым аԥсуа естрадатә 
шәаҳәаҩцәа рашәақәа нарыгӡе-
ит, анаҩс ашықәс ҿыц аҭалара 
аамҭа шааиз асааҭқәа ахыц иа-
наҳнарба, ақалақь ауааԥсыра из-
зыԥшыз афеирверк еиҿкаан.

Иазгәаҭатәуп аԥсаӡ хада 
аартра ашьҭахь, ақалақь ауааԥ-
сыра ишыддырбало еиуеиԥшым 
ахәыҷтәы программақәа, иара 
убас еицырдыруа амультфиль-
мқәа аԥсшәахь еиҭагоу рҟынтә 
асценақәеи аԥсуа мультфиль-
мқәеи, ашәа рҳәар рылшоит 
агәаҳәара змоу. Уи адагьы еиҿка-
ан угәалаҟазаара шьҭызхуа еиуе-
иԥшым аусмҩаԥгатәқәа. 

 Н. Ҳашыг лажәақәа рыла, Аԥ-
саӡ хадаҟны имҩаԥгаз аусмҩаԥ-
гатәқәа еиҿыркааит Аҟәа ақалақь 
Ахадареи Аԥсны аҿари аспорти 
ркомитет анапхгареи.

 Аԥсаӡ рхиоуп аҟаԥшьи 
ахьи рыԥшшәқәа рыла. Егьырҭ 
ашықәсқәа раасҭа ахархәара аиу-
ит акупол  ду. Аԥсаӡ хада акәша
мыкәша рхиоуп еиуеиԥшым  
аперсонажқәа рсахьақәа рыла. 
Ахәыҷқәа ргәылаҟазаара шьҭыр-
хит ақьачақьцәа. Ахәаахәҭратә 
џьармыкьа аус ауан  декабр 25 
инаркны  ианвар 13нӡа.

Акультура аҟәша аусзуҩ даза-
аҭгылеит, есы шықәса еиԥш, сын-
тәагьы ақалақь 8–ҳаблак рҟны 
ахәыҷқәа рзы Аԥсаӡқәа шдыр-
гылаз. Уаҟа ахәыҷқәа ирырҭеит  
аҳамҭақәа. Ахәыҷқәа ргәы ашьҭы-
хразы аниматорцәа алархәны 
аныҳәатә программақәа мҩаԥыр-
геит.

Н. Ҳашыг Ашықәс ҿыц аҭалара 
Аԥсны жәлар зегьы дрыдныҳәало, 
ирзеиӷьалшьеит агәабзиара, аҭын-
чра, агәалаҟазаара бзиа!

Ашықәс Ҿыц 
аламҭалаз
Аԥсаӡ хада

Стелла Сақаниа

 d Иҳаҩсыз амшқәа рзы ақа-
лақьқәа Гагра, Пицунда, аҳа-
блақәа Бзыԥи Цандрыԥшьи 
рҟны имҩаԥысит урҭ аҵакыра 
дгьылқәа рашҭа хадақәа рҟны  
аԥсаӡ аартра иазкыз аусмҩаԥ-
гатәқәа. 

Ԥхынҷкәынмза 25 азы Гагра 
аиааира ашҭаҟны игылоу аԥсаӡ 
хада аартра иазкыз аныҳәа мҩаԥ-
ган. Ахәыҷқәа зегьы ргәы хыҭхыҭуа 
иазыԥшын мцарацәала ирхиаз аԥ-
саӡ хада арлашара аамҭа. 

Ашколхәыҷқәа аҳамҭақәа ра-
нашьан ақалақь ахадара заанаҵ 
хәыдаԥсада ирырҭахьаз алотере-
иатә билеҭқәа рырхәмаррала. 

Зынӡа ахәыҷқәа рзы еиҿка-

ан 1500 цыра рҟынӡа аҳамҭақәа. 
Агәаҳәара змаз зегьы ирыман 
алшара асцена хадаҟны ажәе-
инраалақәа рыԥхьара. 

Иара убасгьы, ԥхынҷкәынм-
за 26 асааҭ 12:00 рзы имҩаԥган 
асахьаҭыхратә цәыргақәҵа, асааҭ 
16:00 рзы ирлахҿыхгоу ахәыҷтәы 
программа еиҿкаан. 

Ԥхынҷкәынмза 25 азы аԥсаӡ 
хада аартын Пицундагьы. Ақалақь 
ахадара еиҿнакааит ирлахҿыхгоу 
апрограмма. Аҭыԥантәи ауааԥсыра  
ааԥхьара рыман ақалақь агәҭаны 
игылоу аԥсаӡ ашҟа, урҭ зегьы ргәа-
лаҟазаара шьҭырхуан еиуеиԥшым 
аперсонажцәа. 

Анаҩс, ԥхынҷкәынмза 27 азы 
аҳабла Бзыԥ администрациа ахы-
браҿы имҩаԥысит убла хызку-
аз, ахәаԥшцәа зегьы гәахәара 
дула ирыдыркылаз аконце рттә 
программа. Уи рхы аладырхәит 
ашәаҳәаҩцәа Инесса Григолиа, Ха-
туна Ҭарба, Викториа Амҷба, иа-
ра убас акәашарақәеи ансамбль 

«Бзыԥ». Ахәыҷбаҳчақәа «Асԥа», 
«Бзыԥ» рааӡамҭацәа инарыгӡон 
ашәақәеи акәашаратә номерқәеи. 
Аныҳәа хыркәшан ахәыҷқәа 
аҳамҭақәа ранашьареи, аныҳәатә 
феирверкқәеи рыла. 

Аҳабла Цандрыԥшь асасцәеи, 
аҭыԥантәи ауааԥсыреи ԥхынҷкәын-
мза 28  рзы акыр иззыԥшыз Ашықәс 
ҿыц ныҳәа азгәарҭеит. 

Еизаз зегьы дрыдныҳәало, Гагра 
араион ахадареи , аныҳәа аиҿкаа-
ра зхы алазырхәызи зегьи иҭабуп 
ҳәа реиҳәеит аамҭала Цандрыԥшь 
аҳабла ахада иусқәа назыгӡо Едгар 
Асланиԥа Быҭәба. 

Сынтәатәи ашықәс азы Гагра 
араион ахадара абзоурала 856
ҩык ахәыҷқәа араион иаҵанакуа 
ахәыҷбаҳчақәа рышҟа иныҟәо 
зегьы аҳамҭақәа роуит. Иара убас 
аҳамҭақәа ранашьан актәи акласс 
ахь иныҟәо ахәыҷқәа. Насгьы, 
ҳамҭада иаанырмыжьит ареаби-
литациатә центр «Мы вместе»   зхы-
лаԥшуа ахәыҷқәагьы.

Аныҳәатә 
усмҩаԥгатәқәа 
Аманда Анталаа

 d Абас ахьӡуп аныҳәа лаша 
Ашықәс ҿыц аламҭала Аԥ-
суа ҳәынҭқарратә  Аҿар ртеатр 
ахәыҷқәа ирыздырхиаз ақәгылара. 
Алакә авторс  дамоуп В. Плиухов, 
аԥсшәахь ирцәажәеит    Н. Абыхәба, 
арежиссиор – А.Кәарҷиа. Аныҳәа 
иазкыз алакә-қәгылара мҩаԥы-
суан Р.Гәымба ихьӡ зху Аԥсуа 
ҳәынҭқарратә филармониаҿы.

Азал ду ҩнырҭәаа итәаз ахәы
ҷқәа гәыхыҭхыҭрала иа хә аԥ шуан 
алакә аперсонажцәа ры хә марра. 
Раԥхьа иаацәырҵыз аџь ныши 
ақәыџьмеи реицәажәарала иа-
арԥшуп ауаҩытәыҩсатә ҟазшьақәа, 
аџьныш каҷбеи дашшуеит ақәыџьма 
аҿаԥхьа, уи илҳәеит илӡыз ачаџьқәа 
ацгәы аҩызцәа абна илоу аԥстәқәа 
ишырзашшуа, хымҳаџьымшьа лма-
зара шыԥхасҭанатәуа. «Усыцхраа 
ақәыџьма, убраҟа  қалақьк ыҟоуп уб-
ри акәалақьаҿ акаҷбеира ашыла ҭо-
уп, убри сзыԥшаа, ахьы иалху» лҳәе-
ит аџьныш. Ишеимдырххоз акәалаԥ 
иҭаз акаҷбеира ашыла аԥша иаге-
ит. Ари дара ргәырӷьара иацнаҵеит, 
избанзар акаҷбеира аԥша адунеи 

зегь иахьнагӡон. Аџьныш лроль на-
зыгӡоз Альдона Адлеиба убриаҟа-
ра лроль дақәшәаны дыхәмаруан 
асцена аҟынтә ахәаԥшцәа хәыҷқәа 
ахҭысқәа иргәылалхалон, лызҵаа-
рақәа аҭак ҟарҵон.

Аха ақәыџьмеи аџьныши ирых-
ҟьаны акәалаԥ иҭрыжьыз  акаҷбеира 
абнатә ԥстәқәа арыцҳара иҭанаргы-
леит ашәаӷьҵәҟьа еизганы, еимак-
ны анибарҵәара иалагеит, ус на-
сыԥшәа дрыхьӡеит Асҭыԥҳа, реимак 
анеилылкаа аҭел дизасуеит ацхы-
раараз Аҵаа Бабаду. Иара идагьы 
аҽаӡәы изыӡбомызт урҭ рус.

«Акаҷбеира, исыԥшааит ухь-
тәы кәалаԥ, ухынҳәы уҩныҟа, ҳәа 
анҿиҭ, сара исҭахӡам сыҩныҟа, аду-
неи сакәшалоит аҳәеит акаҷбеира, 
«ус анакәха ухьтәыкәалаԥ иҭасҵо-
ит ақьиара аниҳәа, иазымгәаӷьит 
аҽаӡәы иҭара, ихынҳәит: абасала, 
Аҵаа Бабаду маанала акаҷбеира 
акәалаԥ  инҭаицалан ашә наиркит, 
аиааира агеит ақьиара, агәыҭбаара.

Ахәаԥшцәа хәыҷқәа напеинҟьа-
рыла ирыдыркылеит алакә ссир 
аперсонажцәа зегьы. Дара рзын 
ари иреиҳау ҳамҭоуп Ашықәс ҿыц  
аламҭалаз. 

Ҽаанбзиала 2025тәи Ашықәс!

«Акаҷбеира ахәшә»
Наира Сабекиа

 d Абар, мышьҭабзиала ҳҭале-
ит 2025-тәи Ашықәс Ҿыц. Аԥсны 
аҳҭны-қалақь Аҟәа мҽхакы ҭбаа-
ла иазгәарҭеит ари аныҳәа. Уи зегь 
реиҳа згәы  хыҭ-хыҭуа иазыԥшыз 
ахәыҷқәа ирзеиҿкаан аныҳәатә  
усмҩаԥгатәқәа рацәаны.

Есышықәса еиԥш сынтәагьы 
Аҟәа, Аҳабла ҿыц апарк хадаҿы 
ирхиан Аԥсаӡ блахкыга. Хыԥхьаӡа-
ра рацәала арахь иааиз анацәеи, 
ахәыҷқәеи ирыдныҳәаларц им
ҩахыҵит Аҟәа ақалақь Ахада 
ихаҭыԥуаҩ Авҭандил Сурманиӡеи, 
Жәлар Реизара – Апарламент аде-
путат Асҭамыр Герхьелиеи.

Ахәыҷқәа рзын  еиҿкаан ина
рҭбаау арлахҿыхратә программа, 
амультфильмтә персонажқәа рықә
гыларала ирылдыршеит ахәыҷқәа 

аныҳәатә гәалаҟазаара бзиа рыҭа-
ра. Аӡәгьы изамакуам, иахьатәи ҳа-
биԥара, ҳхәыҷқәа амультфильмқәа 
рдунеи ҭбаа ишазааигәоу.

Аныҳәа иазкыз аусмҩаԥгатәқәа  
еиҿкаан иара убас, аҳабла «Алашар-
бага», 8 абжьаратәи школ ашҭаҿы, 
амикрораион «Синоп»,  Т.Шамба 
ихьӡ зху апарк («Сказка»)уҳәа жәпа-
кы аҭыԥқәа рҟны. Ахәыҷқәа рзы 
иқә гылеит Акьанџьа дуқәа, Аҵаа 
Бабадуи Асҭыԥҳаи. Еиҿкаан еиу-
еиԥшым аконкурсқәа, арҿиаратә 
кәакьқәа, афотосессиа.

Иааидкыланы, Аҳҭны қалақь 
ара ионқәа  зегьы рҟны ахәыҷқәа 
аныҳәатә гәалаҟазаара рызҭаша  
даара ирацәан.

Ҽаанԥшӡала ҳазҭалаз 2025тәи 
ашықәс ҿыц! Аԥеиԥш лаша  шәы-
цыз ҳхәыҷқәа.

Ҽаанбзиала шәнеиааит!

 d 2025-тәи Ашықәс Ҿыц аламҭа-
лазы Аԥсны Ахәаахәҭра-ааглы-
хратә Палата имҩаԥнагеит, тра-
дициала ишышьақәгылахьоу 
еиԥш, «Ҳара ҳхәыҷқәа» ҳәа акциа. 
Очамчыратәи ашкол-интернат 56-
ҩык ашколхәыҷқәа рзы.

 Сынтәа аинтернат иҭоу ахәыҷқәа 
Аҟәа ақалақь Ахақәиҭра Ашҭаҿы 
игылоу Аԥсаҵла хада иаҭаа-
ит. Ахәыҷқәа даара иргәаԥханы 

иахәаԥшуан уи аҩычашьа. Анаҩс 
ахәыҷқәа рыхә ҭак акерамикатә 
студиа «Rama» ахь ицеит, уаҟа урҭ 
напыла арԥшьшьара рҽазыршәе-
ит, аҟазаракласс рзымҩаԥыргеит, 
егьырҭ – аресторан «Rossini» ахь 
апиццаҟаҵаразы аҟазаракласс 
рҽаладырхәырц инеит.

 Ахәыҷқәа рзы иара убас ахәы
ҷтәы Арлахҿыхратә центр «Ма м
бу» аҿы акрыфара еиҿкаан. Уаҟа 
ахәыҷқәа ргәы дырҿыхеит анима-
торцәагьы. 

Ахәаахәҭраааглыхратә пала-
та ахьӡала ахәыҷқәа иранашьахе-
ит аҳамҭақәа.

Очамчыратәи ашколхәыҷқәа рзы

Аныҳәа рзеиҿкаан
 d Абар мышқәак роуп иагу 

Ашықәс ҿыц ааира. 2024-
тәи ашықәс наскьаго ҳҭалоит 
гәыҕра шәкы здаҳҳәало 2025-
тәи амаҭ ашықәс.

Ашықәс ҿыц ааира мызк 
шагу адәқьанқәа, амҩадуқәа, 
аҩнқәа, еиуеиҧшым ахыбрақәа 
ныҳәатә маҭәала еибырҭо иала-
гоит, уи угәалаҟазаара шьҭнам-
хуа иҟам. Ақалақьқәа рҿы акә
зар имҩаԥыргоит еиуеиԥшым 

аныҳәатә усмҩаԥгатәқәа.
Ԥхынҷкәынмза 27, асааҭ 

16:00 рзы Гәдоуҭа араион, Ле-
нин ихьӡ зху апарк аҟны иаадыр-
тит ашықәс ҿыцтәи аиармарка. 
Сынтәа уи рхы аладырхәит Аԥс-
ны ақалақьқәеи ақыҭақәеи рҟын-
тәи 60ҩык инареиҳаны анапҟа-
зацәеи, анаплакҩцәеи. 

Уаҟа ицәырган еиуеиԥшым 
Ашықәс ҿыц иадҳәалоу ахәмар-
гақәа, анапкымҭақәа , афатәқәа  
аџьанџьыхәа, еиуеԥшым хкы ра
цәала ашә хкқәа, ахаамыхаақәа, 
анышәаԥшь иал ху аҵәҵәабжьқәа, 
иара убасгьы асахьаҭыхымҭақәа 
уҳәа.

«Ҳара иҳамоуп ҳхатәы гәыԥ. 
Ан   ы  ҳәа аигәахаанӡа аӡырга

ра мҩаԥаагоит, анаҩс агәаҳәа-
ра змоу ихы алаирхәар илшоит. 
Ас еиԥш иҟоу аусмҩаԥгатә мҩа
ԥаагоижьҭеи ԥшьышықәса роуп 
иҵуа, апрограмма хацыркхеит 
2020 шықәсазы. Уи амҩаԥгара-
зы ацхыраара ҳарҭоит ақалақь 
ахадара , иара убасгьы сашьа Ад-
гәыр Арӡынба. Араҟа ауааԥсыра 
активла рхы аадырԥшуеит. Сын-
тәа зхы алазырхәыз маҷӡам, урҭ 
рхыԥхьаӡараҟны иҟоуп ҩыџьа 
аҷкәынцәагьы. Ацәыргақәҵаҿы 
ицәырыргоит рнапала иҟарҵо.  
Ажә акала иуҳәозар, урҭ Ашықәс 
ҿыцаз ҳгәалаҟазаара шьҭырхуе-
ит», – ҳәа лҳәеит аусмҩаԥг
атә иа ҿкааҩцәа ируаку Сариа 
Арӡынԥҳа.

Аҵыхәтәан апарк аҟны аҭы
ԥантәи ауааԥсыра рзы арлахҿы-
хратә программа еиҿкаан.

Ашықәсҿыцтәи агәалаҟазаара

Саида Ҳаразиа  

Имҩаԥган ацәыргақәҵа 

 d Жәытә-натә аахижьҭеи аԥ-
суа жәлар рҟазара аҭурыхаҿ иҷы-
доу аҭыԥ ааннакылоит. Аҟазара 
знапы алакыз еснагь иалыркаа-
уан. Зыжәлар рзы аџьабаа збаз, 
ираԥхьагылаз рыхьӡқәа ргәалар-
шәареи аӡыргареи еснагь иҟан. Аԥ-
суа қыҭа Дәырԥшь ашьха ашьапаҿы 
ишьҭоуп. Ақыҭа ду аҭоурых ҵау-
лоуп, иҭбаауп. Абри ақыҭа агәаҿы 
Герзмаа Џьгәаҭ Ҭахәыжә-иԥа дын-
хон. Иара дцәажәаҩ дун. Ацәажәара 
ахьаҭахыз дыргон. Џьгәаҭ ишьҭахь 
аӡәгьы цәажәаӡомызт ҳәа иахьагьы 
ирҳәоит. Иԥшәма Анқәаб Вереи иа-
реи быжьҩык ахшара рхылҵит: 
Мила, Марчка, Ира, Заур, Леуарса,  
Милиа, Маиа. Аҭаацәара ԥшӡа аҟны 
изызҳаз ахәыҷқәа, ааӡара бзиа 
рыҭаны, ргәы зыҳәоз азанааҭқәа 
мап ацәымкыкәан амҩа ҭбаа иа-
нырҵеит.

Герзмаа Џьгәаҭ  ихшара зегьы 
Дәырԥшь ақыҭан еиҿкааз ашәаҳәареи 
акәашареи рансамбль ахь  иныҟәон. 
Џьгәаҭ иашьа Кәыта ансамбль напх-
гаҩыс дахагылан. Усҟан ахаԥшьга-
ратә ансамбль «Дәырԥшь» аихьӡа-
рақәа аман.

Џьгәаҭ ихшара аҟазара ирылаз 
иаартны иалацәажәон, рҟыбаҩ ҷы-
да азгәарҭон.

Асовет аамҭазы қыҭацыԥхьаӡа 
аклубқәа ыҟан. Дәырԥшь ақыҭа ибе-
иаз ақыҭақәа иреиуан. Уаҟа акульту-
ратә Хан рызгылан. Еиуеиԥшымыз 
ансамбльқәа еиҿкаан. Ашәаҳәацәеи 
акәашацәеи  рансамбль «Дәырԥшь»  
аҟны ашәа зҳәози икәашози зҭәымҭа 
иҭагылаз ракәын. Иара убас аҿар 
злаз ансамбльгьы рыман. Убарҭ 
зегьы инрывагыланы аҭаацәаратә ан-
самбльқәагьы рхы цәырырго, еиҿыр-
каауа иалагеит.

Герзмаа Џьгәаҭ иҭаацәаратә  ан-
самбль аԥырҵеит. Уи ахҭыс  игәалар-

шәо 2014 ш. Герзмаа Заур  Џьгәаҭиԥа 
абас иҳәеит:

– Ақалақь Москва ихадоу ате
лехәаԥшратә аканал «ЦТ1» аҟны 
ажурналист  Шьчепка Лера Урыстәы-
ла Аминистрра ахьӡала ҳналыԥхьеит. 
Уаҟа ҳақәгылара даара ихҭыс духе-
ит. Аԥсны зегьы аигәырӷьеит, ирацәо-
уп иҳадырныҳәаларц иааз ауаа… 75 
ш. ирҭагылаз ашәа «Ахацәа рашәа» 
аԥхьарцаҿы иаирҳәон, ашәагьы 
ациҳәон. Уи иаршанхаз рацәаҩын. 
Азал аҟны итәаз гыланы рнапқәа еи-
нырҟьон…

Герзмаа Џьгәаҭ ихылҵыз зегьы  ир-
зуҳәаша рацәоуп. Аҭаацәара зегь ире-
иҵбу Герзмаа Маиа Џьгәаҭиԥҳа ҳал-
зааҭгылоит. 1949 ш. ԥхынҷкәын 22 рзы 
диит Дәырԥшь ақыҭан.

Дәырԥшьтәи абжьаратә школ  до-
ушьҭымҭоуп. Уи ашьҭахь Аҟатәи аҵа-
ралашаратә ҵараиурҭа далгеит. Акәа-
шараҿы леихьӡарақәа азгәарҭон. 
Лхылыԥсы аԥсуа жәлар рыкәаша-
рақәа ирылан. Дыҵәрышкәаӡа, аҭыԥҳа 
ԥшӡа Маиа Џьгәаҭиԥҳа раԥхьатәи 
лҟазаратә мҩа ахьалдаз дахьиз, дахьа-
аӡаз лқыҭа Дәырԥшь ауп.

– Лара, – иҳәеит лашьа Заур,– џьа-
ра напеинҟьабжьык аалаҳар акәашара 
далагон. Усҟантәи аамҭазы аҭаацәа ҳа-
нааилатәоз ҳшәаҳәон, ҳкәашон… Ҳа-
иҳабацәа аҭоурыхқәа иаҳзеиҭарҳәоз 
ҳазыӡырҩуан.

Герзмаа Маиа Аԥсны аԥсуа ԥҳәыз-
ба  лыкәашара дахаҿуп. Раԥхьаӡа 

акәашара аҵаразы дахьнеиз Ҭаркьыл 
Аза лҿоуп. Усҟантәи аамҭазы Дәырԥшь 
ақыҭан аԥсуа кәашарақәа рырҵаразы 
агәыԥ аалыртит. Аҟәатәи аҵаралаша-
ратә ҵараиурҭа даушьҭымҭан. Еизаз 
ахәыҷқәа рацәан.

Герзмаа Маиа уи ашықәсқәа лгәа-
ларшәо, ус лҳәеит: 

– Аԥсуа жәлар рыкәашарақәа 
ргәыбылра сзыркыз лара лоуп. Урҭ 
рынагӡашьеи рҭоурыхи  ҳзеиҭалҳәон. 
Агәыԥ  иалаз срылылкаауан. Еснагь ах-
кқәа сара  исылҭон, инасыгӡон. Науна-
гӡа дысхамышҭуа схаҿы  даанхеит. Уи 
лҟазара ахә ҳаракны ишьан… Аҩны 
санааилак сашьа  Леуарса исҵаз дац-
клаԥшуан. Саҳәшьа Ира  усҟан жәлар 
рыкәашареи рашәаҳәареи  Аԥснытәи  
аҳәынҭқарратә ансамбль аҟны аус 
луан. Лыԥшәма Чкотуа Сергеи уаҟа 
ажәлар рашәақәа наигӡон.

Аԥсуа ԥҳәызба ансамбль ахь акәа-
шара даннеи лгәаларшәо, ус лҳәеит: 
– Ансамбль асахьаркыратә напхгаҩы 
Царгәыш Уасил Михаиԥа акәаша-
разы срыдыркыларц иасҳәеит. Иа-
ни сани  еиҳәшьцәан. Дысзыӡырҩит. 
Нас, ус сеиҳәеит: «Акәашацәа уажәы 
аҽазыҟаҵарақәа ирылагоит. Ба-
ра азал аҟнытә брыхәаԥшла, нас  
рзыҟаҵаҩ ибылоу, ибдыруа гәеиҭо-
ит. Дбацәажәоит».– Абас азал аҟны  
снартәаны, иара ашәаҳәацәа рахь 
дцеит. Минуҭқәак рышьҭахь акәа-
шацәа драԥхьагыланы асценахь дааит 
Ҟәыруа Фазылбеи Магаиԥа. Акәаша-

ра иалагеит. Акәашацәа сдыршан-
хеит. Сыԥсы ӡаны срыхәаԥшуцан. 
Сызхәаԥшуаз аҭыԥҳацәа зегь реиҳа 
схаҿы даанхеит, акәашаҩ  – ахь-
чԥаԥыр иаҩызаз  Џьениа Сусана. Уи 
слыхәаԥшуа, схәыцуан, – мышкызны  
абри лааигәа сгыланы, скәашаратәы 
сҟалару ҳәа. Ихьааха ҟазаратә мцабзк 
асценахь исыхауан. «Акәашаразы 
срыдыркылару, срыдрымкылару?!» 
Абас ахәыцрақәа  сеимдырххауан.

Ҟәыруа Фазылбеи акәашацәа 
рыԥсы ршьарц иоуишьҭит. Сара 
асценахь сыхәнигеит. Ҳаибадырит. 
Амузыкантцәа инеиҭакааиҭакуа аԥ-
суа кәашаратә мелодиақәа адырҳәон. 
Сара срыцкәашон. Сааҭк иназы-
наԥшуа искәашоз дахәаԥшуан. Нас 
сааникылеит. Азал  аҟны саҳәшьа Ира 
дысзыԥшны дтәан. Лара лышҟа  Ҟәы-
руа Фазылбеи Магаиԥа даахьаҳәит. 
«Ира, баҳәшьа лоура, лсахьа, лнапқәа 
уҳәа асценазы  Анцәа дишеит. Аме-
лодиақәа бзиаӡаны илаҳауеит. Дҳа-
даҳкылоит», – иҳәан сааигәыдикы-
леит. Нас,  абас нациҵеит: «Аҟазара 
амҩаду уанылароуп, аԥхӡы рацәа-
ны икаҭәатәуп, умаашьароуп, уааԥса-
роуп… Ақәҿиара дуқәа!» –Уи нахыс  
акәашацәа рсиаҿы саниҵеит. Уи еиҳаз 
аразҟы сара сзы иҟаӡамызт.

Маиа лыԥсы злаз, лыԥхыӡ иалаз 
аԥсуа  кәашарақәа дрызҿлымҳан. 
Аҟазара амҩа дызнылаз, абас илгәа-
лалыршәоит: 

–Исгәалашәаӡом, ҽнак сыԥсы шьа-
ны ансамбль ахь снеины. Шьыжьла 
аклассикатә ҽазыҟаҵарақәа рзы 
арҵаҩы иахь сныҟәон. Аҵараи-
урҭаҿы арҵаҩцәеи аҵаҩцәеи ҭа-
ацәакны ҳаҟан. Еснагь еилыхрада 
зегьы ҳавагылан. Аҟазара адунеи ду 
ахь ҳнеиразы, аџьабаа рацәаны иҳа-
дырбалон. Насгьы, ҳара  ҳҭаацәараҿы 
аԥсуа жәлар рҿаԥыцтә ҳәамҭақәа 
рацәаны ҳазыӡырҩуан, иаҳдыруан… 
Ҳшыхәыҷыз НхыҵКавказааи ҳа-
реи  ҳаимадара, ҳаизааигәара еи-
лаҳкаахьан. Урҭ ирызкыз аҭоурыхтә 
шәҟәқәа ҳрыԥхьон…

Герзмаа Маиа 37 шықәса ас
ценаҿы лбаҩхатәра ду аалырԥшит. 
Зныктәи асценаҿы лцәырҵра мацәыс 
еимҟьарак иаҩызан. Ахәаԥшҩы дхыл-
хуан, дылтәылтәуан. Уи Аԥсны анҭыҵ 
еиуеиԥшым аҳәынҭқаррақәа рҿы 
аԥсуа ԥҳәызба лыкәашашьеи лҟаза-
ратә дунеии  иагәыланахалауан, урҭ 
ахьықәгылаз атәылақәа: Чехосла-

вакиа, Польша, Германиа, Аргентина, 
Мексика, Ҭырқәтәыла, Ефиопиа, Мо-
замбик, Таиландиа, Кампучиа, Быр-
зентәыла, Франциа уҳәа. Аҟазара ла-
ра илыԥсҭазааран, илымҩан, илхаҿын, 
дагәыцәын. Уи знык иадамхаргьы 
лыкәашашьа збахьаз наунагӡа рхаҿы 
даанхоит. Лара аԥсуа лакәқәа рҿы 
нарҭаа раҳәшьа заҵә Гәындаԥӡша 
леиԥш акәашацәа зегьы дрылҳәҳәо 
даанхоит. Лыжәлар ирзаанлыжьуа 
аԥсуа ԥҳәызба лыкәашашьа, аԥхьар-
ца абжьы хаа шго еиԥш, уи лхатә ҭыԥ 
ааннакылоит. Лџьабааи аҟазареи да-
зааҭгыло Маиа Џьгәаҭиԥҳа лажәақәа 
абас ихлыркәшеит: 

– Аиаша шәасҳәап, аҟазараҿы 
37 шықәса скәашеит. Знызынла 
урҭ ашықәсқәа иҟалап Гал инаркны 
Ԥсоунӡа 1000 иреиҳаны шьапыла 
аныҟәара еиҳазар. Есымша сгәы иҭоу 
сзанааҭ сыԥсы алоуп. Иахьа, 75 шықә-
са шысхыҵуагьы, искәашоз ахаҿ-
сахьақәа сцәасжьы иалоуп, уи са-
ра исыԥсҭазаароуп, иангәхьаазгогьы 
ыҟоуп. Аԥсуа ҟазара зегьы  ааидкыла-
ны сазхәыцуеит. Акә́ашаҩы, асценаҿы 
аџьабаа збахьоу аӡә леиԥш исҭахуп 
ҳакәашарақәагьы  ҳажәақәагьы ами-
лаҭ цәа шырхоу иаанхарц.

Аԥсны жәлар рашәаҳәареи рыкәа-
шареи  аҳәынҭқарратә ансамбль ихьӡ 
ахҵоуп Царгәыш Васили Михаилиԥа. 
Иџьабааи иуси ахә ҳаракны ишьоуп. 
Иҭабуп ҳәа ихаҳҳәаауеит.

Герзмаа Маиа дахьыҟазаалак, 
дахьыкәашозаалак дызлыҵыз ажәлар 
рҟазшьа ҟазарыла адунеи  аҟны ид-
лырбеит. Уахгьыҽынгьы еилашуаз 
аҟазараҿы дызнылаз имҩа ҭбаа ду-
хеит. Аԥсуа жәлар рҟазара дахаҿны 
наунагӡа бзиа илбо аԥсуаа рыгәҭа 
дгылазаауеит. Лара дрыԥсахеит ахьӡ 
дуқәа: Аԥсны зҽаԥсазтәыз артист, Аԥс-
ны жәлар  рартист, Адыгеиа зҽаԥсаз-
тәыз артист,  «АхьӡАԥша аорден III 
аҩаӡара.

Акәашаҩ ҩыџьа ахшара дрануп. 
Дандууп. Лыԥшәма Чамагәуа Русла-
ни лареи рнапы злакыз рҟазара ҭбаан, 
иҵаулан. Урҭ анеицкәашоз ахәаԥшҩы 
ддыршанхон.

Лхаҭа  Анцәа  илылеиҵаз аҟыбаҩ 
лыжәлар рзы ихьӡырҳәаганы иаанхо-
ит. Лхылҿы лхаччо ахәаԥшцәа хызху-
аз, изтәызтәуаз аӡәгьы иламҩашьауа 
Маиа Џьгәаҭиԥҳа лиубилеи лыд-
ныҳәало, илзеиӷьаҳшьоит ашықәс 
рацәеи агәабзиареи!

Ахәаԥшцәа хызхуаз
Аԥсны жәлар рартист Маиа 
Герзмаа 75 шықәса лхыҵит

Гугуца Џьыкырба

 d Апоет, апублицист, Аԥсны ашәҟәыҩҩцәа 
Реидгыла алахәыла Лариса Заабеҭ-иԥҳа Ма-
качааԥҳа диит 1950 шықәса ианвар 1 азы 
Гәдоуҭа араион Абӷархықә ақыҭан. Аацытәи 
ашкол аҟны абжьаратә ҵара анхлыркәша, 
лдыррарҳара иацылҵоит Қарҭтәи атехни-
катә институт аҟны, ааглыхра лас азанааҭ ала. 
Уи қәҿиарала даналга еиуеиԥшым аамҭақәа 
раан аус луан: Аҟәатәи аполиграфиа-аарых-
ратә еидҵараҿы, Аԥснытәи ашәҟәҭыжьырҭа 
«Алашара» аԥсуа ҟәшаҿы редакторс.

Иаҳхысыз ашәышықәса 80тәи ашықәсқәа 
рхыркәшамҭазы апериодикатә кьыԥхь адаҟьақәа 
рҟны зҩымҭақәа рыла ицәырҵыз Лариса Мака-
чааԥҳа иаԥылҵахьеит ахәыҷтәы жәеинраалақәа, 
ақәыргыламҭақәа, ажәабжьқәа уҳәа бызшәа ма-
риала еихышәшәо, иззынархоу ашколқәранӡатәи, 
алагарҭатә школи ирыҵаркуа ахәыҷқәа рхатәы 
бызшәа агәыблра дзыркуа акыр аҩымҭа ссирқәа. 
Иҭыҵхьеит акымкәа урҭ еидызкыло лышәҟәқәа 
«Санхәыҷыз», «Раԥхьатәи аҵәҵәа», «Аԥсуа ал-
фавит анбанқәа» уҳәа уб. иҵ. Лажәеинраалақәа 
кьыԥхьуп иара убас. «Аԥсуа поезиа антологиа» 
(Аҟәа, 2009 ш.) аҟнгьы. Лариса Заабеҭиԥҳа 
лыжәлар гәакьа рҭоурых адаҟьа еиқәаҵәақәа 
ируаку 19921993 ш.ш. рзтәи аџьынџьтәылатә 
еибашьра аан, лқыҭа аҵеицәа иаадырԥшыз 
агәымшәареи афырхаҵареи, еиҵагыло аҵеира 
ргәалашәараҿы наунагӡа хашҭра шақәым арҵа-
быргуеит «Ԥшьышәи жәаха мши ҵхи» ахьӡны, 
(Аҟәа, 2008 ш.) иҭлыжьыз аизга.

Инеидкыланы иуҳәозар, Лариса Макачааԥҳа 
лырҿиара зегьы иагәыцә хадоуп ауаҩра, ақьиа-
ра, аԥсадгьыл абзиабара, уи иашьагәыҭу лыжәлар 
гәакьа еснагь иашала рзыҟазаара.

Аԥсҭазаараҿы еицәоу гәнаҳа ыҟаӡам аԥ-
саҭацәҳара аҟынӡа ауаҩы инагара. Уи ҳԥе-
иԥшымхарцазы уаҵәтәи абиԥарақәа иҳа-
нармыжьша ҳазхәыцны, иахьынӡауа аиаша 
аныҟәгара, ԥсыцқьала ахымҩаԥгара, дарба-
нызаалак  иԥсҭазаараҿы ишхадоу даҽазнык-
гьы инарҵауланы уаздырхәыцуеит Лариса За-
абеҭиԥҳа лырҿирахьтә ишәыдаагало, ҩбаҩба 
цәаҳәала иаԥҵоу аԥсҭазаара иԥнашәаз ах-
шыҩҵакқәа.

Ԥсыцқьала дыҟаз арц ауаҩы

Лариса Макачааԥҳа –75 ш.

Ахра Анқәаб

•Хатәы бызшәала ацәажәара,
Еиҳау абаҟоу гәахәара?!.

•Зегь рзын ицқьаз уԥсы, 
Уԥсы аныцқьам ауп уанԥсы!

• Зеиҳа удыруа игәы нмырха, 
Уеиҳа здыруа  иҳәа урҳа!

•Иузымдыруа умҳәалар –
Иҟалоит ҟәыӷасгьы уршьар!

•  Угха уазҳәаз иакәым иреицәоу,
Уи уцәызҵәахыз иоуп иузеицәоу!

•  Амци аиашеи маҿак ауп ирыбжьоу,
Алымҳа уажьозар аблақәа ируоу?!

•  Ҩыџьа еицәҳауазар акы еимакны,
Изхароу дыҵҟьоит ибжьы ҳаракны!

•  Зегь иреиӷьҵәҟьоу уҭахызар –
Аҵареи ауаҩреи еицызар.

•  Иҭацәу уанҭацәажәо ауалыр,
Арахь ишуқәҟаауа дыр!

•  Изырҭәыз аӷьыч иԥсы –
Анышә ауми даныԥсы!

•  Уажәа мроукәа ианузҳәа,
Усҟан ауп акрынузҳәа!

•  Аԥҳараҿы ибзиоу лоуп,
Аҭацараҿгьы ихазыноу!

•  Сара ишыстәыз узымдырзаргьы, 
Уара ишутәымыз удырындаз!..

•  Акамбашьқәа ирхааӡалазаргьы, 
Ажә аӡаҩа иҭатәаӡом!

•  Аҟәыд хәаԥса хыхь ихало,
Деиԥшуп ахалара иахьынҳало!

•  Адацқәа ӷәӷәазар – умшәан –
Аҟата рхылҵуеит уашьҭан!

•  Аашьареи амцҳәареи еиуацәоуп,
Рыҩбагьы ауаҩ бзиа иаӷацәоуп.

•  Иуго акәым узызхәыцша,
 Инужьуа ауп узлаҽхәаша!

•  Аҭаца дқәыџьмазар –  анхәа дуасоуп,
 Мамзаргьы иаарҳәны ианыҟоугьы рацәоуп!

•  Зан илнышәо дыззаамгаз,
 Убри иоуп анышә иагаз!..

•  Егьа иҿыцзаргьы аҳаԥшьа,
 Икарыжьуеит знык ианшьа!

•  Ишахәҭам ала уразцәахар, 
 Иалшоит уеиқәа заҵә шатәхар!

•  Ҳалали ҳарами ирыбжьоу харами,
 Ҳалал – чҳарами, ҳарам – цәҳарами! 

•  Ауаҩы дзырԥшӡо адунеи аҿы уаҩроуп,
 Ауаҩра уламзар уԥшрагьы уаароуп!

•  Игәаанагара уақәшаҳаҭымзаргьы ауаҩы,
Ухы аҳаҭыр убозар, иаачҳаны уӡырҩы!

•  Убла иабаз агәра га,
 Улымҳа иаҳаз еилырга!

•  Иумазар аасҭа ԥуҭк аиҳа ахьы,
 Иухагылазар еиӷьуп хшыҩла иҭәны ахы!

•  Уанԥсуа удыруазар хәарҭам,
 Аха ушыԥсра удыруазар цәгьам.

Зхәыҷра ччаԥшьу ҳа ҳхәыҷқәа,
Ишьапымышхаша зшьаҿақәа.
Шәычча, шәгәырӷьа Аԥсны иахыҵәааит,
Ҽаанбзиала шәгәырӷәо шәнеиааит!

Шьышь нани уа нани,
Ан лгарашәа галааит.
Нырцә дыгә-дыгә, аарцә дыгә-дыгә,
Аԥсуа гарақәа ҵыслааит…

Аԥсынра ԥшӡа аԥсуа дагмыз,
Аӡра ақәмыз ҳа ҳбызшәа!
Аԥсуа изы Аламыс бираҟыз,
Анцәа иумырцәан Ҳхәышҭаара!


